
nja toean maoe minta itoe obat-obat dan makanan jang kemaren saja oendjoekin. Tjobalah toean preksa tjatetan jang saja kasih kemaren, itoe nama makanan, nama obat, dan adresnja, semoea tjotjok.“

Itoe commissaris politie kaloearken iapoenja boekoe notitie, dimana ada terselit itoe lembaran kertas jang Tan Tjo Lat srahken kemaren sore, dan laloe tjotjokin dengen boenjinja itoe soerat. Kaliatan njata iapoenja kaheranan bertjampoer goesar; djidatnja ia kisoetken, dan laloe panggil Politie Opziener Goedkoop jang doedoek di laen kamar, laloe minta katerangan dari mana ia dapet itoe nama-nama dan adres, dan apa maksoednja ia panggil itoe orang-orang.

Goedkoop tida bisa kasih banjak katerangan, kerna ia tjoemah ikoetin tjatetan jang disrahken oleh politie agent Blanda nana Misleid dan agent Boegis nama Kabalerang, jang masing-masing bri rapport, soedah tangkep doea pamoeda Tionghoa jang kemaren sore kira djam delapan soedah naek fiets zonder lentera.

Itoe doea agent, jang masing-masing blon kaloear djaga, lantes dipanggil, dan doea-doea tetepken rapportnja, dengen terangken

